
Gorgol Kummba ko debbo ganndaaɗo e diiwaan Maatam. Omo jogii 

ngesa mawba e nokku mo o hoɗi oo. Hannde subaka, eleweeɓe e 

jannginoowo mumen debbo ngarii ndaarde ngesa baa. Kamɓe kala 

ɓe ngari ko ƴeewde ngesa gorgol Kummba. Sukaaɓe ɓee njanngata 

ko e lekkol wuro ngoo. Gorgol kummba ko e ngaal ɗuɗal o janngi.  

O weltiima ko janngooɓe ɓee ngardi e madam mumen koo. O yetti 

ɓe kamɓe kala e garaangal maɓɓe. Nde ɓe njettii, gorgol Kummba 

wiꞌi eleweeɓe ɓee : « No mbaɗ-ɗon sukaaɓe ? » 

Sukaaɓe ɓee njaabii : « Amin celli.» 

Gorgol Kummba wiꞌi : « Mbiꞌetee-mi ko Kummba Bah, kono ɓadiiɓe 

mi ɓee noddirta mi ko Gedda. » 

Ɓooyaani tan, Kummba yahdi e sukaaɓe e jannginooɓe mumen,  

ɓe puɗɗii yirlaade ngesa baa. Ɗuum ina weli gorgol Kummba. 

Kummba, demoowo mawɗo oo

Gorgol Kummba debbo jaambaaro oo, yirlidii e maɓɓe laabi keewɗi 

ngesa baa haa ba hawri. O holli sukaaɓe kala ko fuɗnoo e mabba.  

E laawol hee, elew gooto wiꞌi mo : « Ngesa maa baa ina mawni,  

tee eba yaaji. Amin mbaawi anndude no mbaɗ-ɗaa haa ba waꞌi nii ? » 

Gorgol Kummba jaabii : « Mi ɓooyii liggaade, ɗuum waɗi ndañ-mi 

ngesa mbaaba nii. » Ko e nder lekkol mon oo janngu-mi haa kalaas 

jeegoɓiijo oo. Nde pot-mi reseede ndee, ndañ-mi joom galle. Kitaale 

gadane ɗee, ko liggeey galle oo tan ngonnoo-mi. Ñalawma gooto tan, 

pellit-mi waylude jaɓɓal. Ko ndeen mbii-mi : mbiɗo yiɗi liggaade.  

Ko ndeen njeewtid-mi e joom galle am, e esiraaɓe am, e liggeey mo  

njiɗ-mi oo. Ko ɗoon pellit-mi naatde e ndema.

Kummba fuɗɗii haalande sukaaɓe ɓee to o rewi. O wi’i ɓe : « Puɗɗii-mi 

ndema ko e ngesa tokoosa ba esi am gorko rokkunoo kam. Mbiɗo aawatnoo 

heen kala foɗɗere. So lekki kii mawniino haa ɓiɓɓe ɓee ɓenndii, 

mi soña. Heen huunde mi yeeya, ko heddii koo mi ñaama. Ko ndema 

sardiŋŋe mbaɗatnoo-mi, mi soña ceeɗu e ndunngu. Sahaa kala mi  

dañatno kaalis. E fuɗɗoode, mbiɗo rematnoo sewsewo. So ceeɗu 

yontii, mi yeeya. Mbiɗo huutortonoo karne. Mi winndatno heen kala 

ko njeey-mi e ko perii-mi. Ɗuum waɗi ñalawma kala mbiɗo anndi ko 

naati e ko yalti. Ko noon njanngir-mi no kaalis jogortee. Mi fawana 

on heen : Nde lebbi seeɗa pawi heen, kaalis oo ɓeydii heewde. »

Kummba fawi heen : « Liggeey am oo ina yahri yeeso. Ko ndeen njah-mi 

galle kuufɗo diiwanuuji ɗii e gardagol meer, ndokkaa mi leydi,  

mbele mbiɗo waawa sarde junngo e ndema kaa. »  

Nde gorgol Kummba yeewtanta sukaaɓe ɓee, ɓe mbiꞌi ko cel,  

eɓe keɗoo mo. Ndeen tan, yimɓe kala nandi diiraango masiŋ  

pompoowo oo. Gorgol Kummba wiꞌi : « Ko pompe roosata leɗɗe ɗee. 

Omo heewi nafoore. Ndaaree, so ndiyam ɗam yaltii e tiwooji ɗii,  

ɗam faꞌi ko e mbalkaaji ɗii. Ɗiin tiwooji pawaa hakkunde leɗɗe ɗee. 

Eɗi mbaɗi gudde tokoose. Hakkunde gudde ɗiɗi ko feccere meeter 

lommbii ɗoon. Ndiyam njaltojam heen ɗam, rewata ko e ɗeen gudde, 

ina toɓɓita, ina roosa leɗɗe ɗee. Ndeen feere ina haɗa bonnugol 

ndiyam, tee ina leppina leɗɗe ɗee e kala sahaa. »

Gorgol Kummba wiꞌi : « Ngesa am baa ko ko ɓeydii, ɗuum waɗi liggeey 

oo muusatno so tawii mi alaano pompe. Ɗeen pompe ina usta tampere 

ƴoogol ngam roosde. Miin gooto tan mi waawaa gasnude golle ɗee. 

Ɗuum saabii noddu-mi sukaaɓe worɓe e rewɓe wuro ngoo ngam ɓe 

nannga e liggeey hee. Njoɓdi ndii wonataa kaalis. Ko aawaa koo so 

ɓenndii, mi ittanat heen moni kala yeeya heɓa heen. »  

Caggal makko, elew gooto wiꞌi : « Mi teskiima wonde ndema sewsewo 

oo ɓuri mawnude e jeeyeteeɗo e jeere ndee. »  

Gorgol Kummba jaabii : « Amin mbaɗa e ngesa baa doornde  

feewnaande e nder leydi ndii. Ndeen doornde, ina addana leydi  

ndii moƴƴude. Nde wuurna leɗɗe ɗee, ɗuum waɗi sewsewo oo ɓuri 

mawnude. »

Gorgol Kummba ruttii ina haalana sukaaɓe ɓee hol no doornde feewnirtee. 

Ko ndeen o wiꞌi : « A asat ngaska, naatnaa heen kurjuru gimmiiɗo e  

galleeji ɗii. Kono mbaɗtee hakkille e ɗum ɗoo. So on ndenndinii kurjuru 

oo, ngittee kala ko woni e dalli walla mbuus, ekn. Ƴiyal walla njamndi  

fotaani renndineede heen. Ɗee geɗe kala ina mbayloo. So ɗe mbayliima, 

eɗi mbonna doornde ndee. Caggal nde ngittu-ɗaa ɗe, ndenndinaa 

kurjuru oo e jaañe, dubuuje, bordooɗe, ekn. So a yonkii ɗum, kuuraa 

heen huɗo. Koon huɗo ina ɓooyna leppugol ngaska kaa e niɓɓere 

ndee. Kadi, ina ñolna kurjuru oo. Jooni, heddii tan ko roosde kurjuru 

oo ko heewi tawa sahaa kala aɗa dillina ɗum. So a fadii hakke lebbi 

jowi, ko ndeen ndañataa doornde. Aɗa waawi oon sahaa suyde e 

ngesa baa. »

Gorgol Kummba ina jeyaa e laɓɓinɓe wuro ngoo. O ƴetti ko joom’en  

saretaaji ina njiilo e leeɗe ɗee ngam rusde kurjuru oo. So kurjuru oo 

renndii, o naatna mo e nder ngaska. Jooni hay kurjuru gooto  

joowaaki e nder wuro ngoo. Ɗuum waɗi, rafiiji ɗii ngustii. Ko ngañaari 

e gorgol Kummba sabu o soodaani doornde ndee e isin. Ɗuum addanii 

mo dañde kaalis. Gorgol Kummba ƴettiti konngol : « Ndaaree huɓeere 

ndee too, mi waɗii toon isin tokooso. Omo waawi waylude ɓiɓɓe  

dañaaɗe e ndema kaa, kam e sewsewo oo. Ɗuum addi, mbiɗo feewna 

ndiyam follere, mi yeeya ɗam otelaaji ɗii, kam e caggal leydi.  

Mbiɗo yeeyaa yimɓe wuro ngoo jogiiɓe bitikaaji. Mbiɗo feewna kadi 

konfitiir tamaate e manngo. Yimɓe wuro ngoo ina njiɗi ɗum. Sahaa 

kala ko peewnat-mi koo ina ɓeydoo. »

Gorgol Kummba wiꞌi : « Oo isin tokooso, maa o ɓeydo mawnude.  

E oon sahaa, maa mi waylu sewsewo oo e puɗi ɗii. Mi waɗta waɗde 

ndiyam ooraas. Kadi, sukaaɓe rewɓe e worɓe maa ndañ golle e  

diiwaan oo. Ko ɓiɗɗo debbo kalfin-mi isin tokooso oo. Miin, mi yuurnoto 

tan liggeey oo mi annda ko naati e ko yalti. »  

Nde jannginoowo oo ƴetti konngol wiꞌi : « Hol no ndognirtaa pompe 

ɗee tee wuro ngoo alaa kuuraa ? »  

Ɗoon e ɗoon, gorgol Kummba wiꞌi yo ɓe ndew e mum haa to caggal 

huɓeere too. O wiꞌi : « Mbiɗo feŋi ɗoo soleer ngam dañde kuuraa, 

woni jayngol. Naange ngee ko arsuko Afrik. Ina waɗi kuuraa mo  

gasataa. Jiidaa e petarol walla gaas ko nganndu-ɗaa koo, ko ko  

gasata.Tee, so ɗum gasii, a ƴeewoyat goɗɗum. »

Jannginoowo oo fawi heen : « Naange ngee ina waawi hokkude moni 

kala kuuraa tawa a yoɓaani. Oon kuraa ko denndaaɗo tee o gasataa. 

Gooto kala ina waawi huutoraade mo. »  

Nde gorgol Kummba heɓti konngol, wiꞌi : « Jannginoowo oo haalii 

goonga. Laamu nguu ina duña yimɓe yo kuutoro oon kuraa. »  

Nde jirlagol nokku gasi, jannginoowo oo yamiri elew kala yo o ndaaroy 

ko yiɗi. Hade eleweeɓe ɓee e madam mumen hootde, ɓe njiyondiri 

kadi e Gorgol Kummba. Ko ɗoon Buubu keewɗo gacce oo wiꞌi :  

« Gorgol Kummba, njillu nguu weli, mi dañi heen miijo. »  

Gorgol Kummba jaabii mo : « Eyyoo, hol miijo ndañ-ɗaa ? »  

Buubu weltii, moosi seeɗa hade mum ƴettitde konngol.

Buubu jaabii : « Mbele amin mbaawi waɗde sardiŋŋe e nder lekkol 

amen ? »  

Gorgol Kummba heɓɓitii : « Ina waawi wonde kay. Madam mon  

ina waawi wallude on ndemon heen karot, supome, nawe, ekn.  

Oɗon mbaawi loorde leɗɗe e dingiral lekkol oo e taariindi mum.  

Miin maa mi wallit on e aawdi ndii. Kadi, liggotooɓe e ngesa am baa, 

maa ɓe ngar sahaa kala wallude on. »  

Sukaaɓe worɓe e rewɓe wuro ngoo mballii eleweeɓe ɓee haa ndarni 

sardiŋŋe mumen. Liggantooɓe Gorgol Kummba ɓee ne jaggii heen. 

sewsewo gadiiɗo dañeede e sardiŋŋe oo yeeyaa ko yeeytooɓe  

sewsewo ɓee. Ko heddii koo, subaka kala ɓe ɓeyditoroo e kantin 

lekkol oo. Ɗuum ina addana ndefu nguu welde. Fedde huufnde lekkol 

oo mooftata ngalu nguu. E nguun ngalu ɓe peewniti heen baŋuuji  

bonnooɗi.

Naamne

1 Mbele Gorgol Kummba weltiima nde o yiꞌi eleweeɓe ɓee e 
 jannginoowo mumen ? 

2 Mbele dewgal Gorgol Kummba won ko bonni e liggeey mum ? 

3 Ko addani ngesa baa moƴƴude ? 

4 Ko waɗi ko sewsewo ngesa makko ɓuri ɓenndude ? 

5 Hol nafoore sardiŋŋe oo joganii lekkol oo ? 



Ndema, awo e ngaynaaka

Ndema ina dañi faayiida mawɗo e Senegaal. 

So en njiɗii ndema moƴƴa, alaa e sago ndañen leydi nguurndi  

kam e ndiyam njonɗam. Eɗen katojini kadi e gollooɓe e gese ɗee. 

Yimɓe wuurɓe e ndema ɗoo e Senegaal ene keewi. E teemedere kala  

cappanɗe njeeɗiɗo neɗɗo nguuri ko e ndema. Leƴƴi ndema ko ɗiɗi. 

Rema-ñaama lolliri ndema nguura (gawri, makka e maaro) idii.  

Yanti heen ko rema-yeeya lolliri ndema njeeygu (rema yeeya  

isinaaji). Ndema sewsewooji kam e leɗɗe ɓesnooje ɓeydotoo heen. 

Yimɓe ko e ɗii nguurata kono ina waɗi heen ko yeeyoytee caggal 

leydi. Ndiyam maayo Senegaal kam e ɗam maayo Kaasamaas wisirtee 

gese daande maayo won e sahaaji. Kono ndema kaa ina dañi caɗeele.  

Yooro, baasal ndiyam, kam e ŋakkere kaɓirɗe moƴƴe lorlat ndema. 

Ndema, awo e ngaynaaka

Ndema kaa jooni ina naamnii ndiyam, leydi nguurndi kam e kaɓirɗe 

moƴƴe. Leydi so maayii, remde heen gerte walla gawri ko caɗeele 

addata. So ndi moƴƴii, ndi wuurii, so a aawii heen gerte walla gawri 

walla ñebbe a soñat ko heewi. Makkaari, demoowo to wuro Sammba 

Njammbaan, ina ɗum anndi. Ko o pellitɗo jiɗɗo ngesa tigi-rigi.  

O ummoto law ngam falaade caɗeele ngesa makko baa. O fuɗɗoto 

feewnude gese makko ɗiɗi ɗee, lebbi tati ko adii ndunngu.  

Ngesa ngoota baa ko e wuro makko woni. Keddiiba baa woni ko to 

wuro yumma makko Kummbiija. So a tawii mo to ngesa makko too,  

omo ɓoornii tenngaade, jogii jalo goppu. Subaka e kikiiɗe omo to gese.  

Omo itta huɗo koo, omo soppita daƴƴe. So toɓii haa leydi ndii leppii 

cebet, Makkaari yahat to gese. So o yettiima, o aawa gerte e ngesa 

makko ngonba wuro Sammba Njammbaan baa, o aawa gawri e ngesa 

wuro Kummbiija baa. Nde gerte puɗɗii fuɗde, Makkaari sarii e gese 

ɗee doornde kam e engere. Ko masiŋaaji o huutortoo so omo rema 

gese ɗee.

Ngaynaaka woni aynude jawdi, toppitoo ndi, durna, yarna, safra.  

Ko ɗuum woni ngaynaaka. Ko ngaynaaka moƴƴa yeñtinta jawdi. 

Jawdi ndii ina wona ladde walla wuro. Kala jiɗɗo ngaynaaka alaa e 

sago o tuugnoo e geɗe ɗiɗi : wuurna jawdi ndii, toppitoo ndi.  

Eɗen poti ɓeydude jawdi ndii kam e dañde njeñtudi moƴƴiri iwndi e 

jawdi ndii. Ko jawdi ndii wuurnata yimɓe ɓee, sabu ko kayri rokkata 

en ɓiraɗam, teewu, ɓoccooɗe, njuumri, ekn. 

Ina woodi porodiiji ɗi ñaametaake kono eɗi ɓeyda ɓamtaare.  

Yeru oo woni guri, sigeeji, gallaaɗi, doornde, ekn. Hoto en njejjit 

wonde jawdi ndii kam e kulle ladde ɗee, mballat yimɓe e yiɗdeeji 

maɓɓe. Eɗi mballa ɓe kadi e golle gese. So eɗen ndadda kadi,  

rawaandu, kullel wuro, wallat en. Ina woodi kadi kulle kaɓɓeteeɗe 

saret nawa yimɓe kam e bagasuuji maɓɓe. Ɗee kulle caabii joom’en 

galleeji heewɓe ina ndaña deppaas ñande kala. 



Ɗiin porodiiji ko e ngaynaaka ndañetee. Leƴƴi ngaynaaka ene keewi 

etee ɗi njiidaa. Eɗen mbaawi heen limde ngaynaaka na'i, baali e be'i. 

Ina woodi kadi pucci, mbabba-tugal, dawaaɗi kam e ulluɗi. Ɗii leƴƴi 

ngaynaaka ene caaboo ɓamtaare yimɓe. Eɗi ngaddana kadi ɓamtaare 

leyɗeele baasɗe walla baasɗe ñaamdu yonndu. Hoto en njejjit  

nafoore doornde e leydi demoowo. Ndeen nafoore ko e ngaynaaka 

iwata. Ko doornde jawdi ɓuri waawde wuurtinde leydi demoowo. 

Doornde ndee ɓeydat njeñtudi ngesa makko, ɗuum ɓeyda ɓamtaare 

leyɗeele ɗee. Ko ɗuum waɗi ngaynaaka kaa adda ɓamtaare faade e 

nguurndam. Ɗuum saabotoo miliyoŋaaji miliyoŋaaji yimɓe waasɓe 

ɗaminaade ngalu e ngaynaaka. 

Ngaynaaka ko feere moƴƴere ngam ƴellitde nguurndam yimɓe ɓee. 

Sukaaɓe hannde ene poti dillude heen no feewi. Ɗuum saaboo ɓe 

ndaña golle koꞌe maɓɓe, teeŋti noon e ngal baasal golle muusngal. 

Awo ngoo ina woodani leydi Senegaal kam e yimɓe mum nafoore.  

Geej Senegaal ina jeyaa e geejuuji ɓurɗi heewde liɗɗi e aduna hee. 

Awo ngoo ina jeyaa e ko ɓuri ɓeydude ɓamtaare e leydi ndii.  

So a dariima e daande geej oo aɗa ƴeewa, maa a yii laaɗe keewɗe 

ina njaha ina ngarta e nder geej hee. Kono ɗuum haɗaani kulle gonɗe 

e nder geej ustaade no feewi. Saabii ɗuum fof ko baylogol kilimaa oo, 

kurjuruuji geej kam e batooji gummiiɗi leyɗeele ene ngawa. Ko ɗuum 

saabii joom laaɗe'en ɗoo e Senegaal awoyde to woɗɗi haa ɓurti.  

Ɓe nduumoto balɗe keewɗe e ndiyam nde ɓe mbaawa awde liɗɗi 

keewɗi. Etee e duuɓi seeɗa tan caggal, ko daande geej tan awooɓe 

ɓee kaaɗatnoo. Etee ɗuum haɗataano ɓe awde ko foti no ko ɓe  

ngawata jooni koo. Awo ngoo ina waɗi faayiida tigi-rigi e ƴellitaare 

leydi ndii. Ko jogori bonnude ngalu geej oo ina heewi. Ko ɗuum  

saabii en lelnude sarɗiiji kollirooji hol no pot-ɗen naftoraade geej.   

Ngaynaaka kaa ina dañani leydi Senegaal nafoore. Kono awo ngoo 

ina dañi faayiida tigi-rigi. Leƴƴi awo ene keewi e leydi ndii. Awo heen 

kala ina jeyaa e ko ɓamtata faggudu leydi ndii. Idii heen ko awo 

mawngo, rewi heen ko awo tokooso. Sakkitiingo ngoo ko tippondirngo 

e coftal ɓalli.  

Kala ko awaa e geej, renndinee haa heewa, nawee yeeyoyee caggal 

leydi. Ko ngoon awo woni awo mawngo ngoo. Ko antarpiriisuuji  

jaambureeji ɗi Senegaal e ɗi caggal leydi mbaɗata ngoon awo.  

Ina dañi kadi sarɗiiji tonnguɗi ɗum. 

Kala gawiroowo noon alaa e sago ndañaa kayit jamiroowo ngoon awo. 

Ɗuum ɗoo fof hollirat wonde alaa e sago daña sahaa mo hay gooto 

heɓataa kayit jamiroowo awo. Ko ɗuum saabii hay gooto fotaa awde, 

ngam fooftinde geej oo. Kala diwɗo sarɗiiji awo ɗii, maa laawol yan 

e mum.  

So en ɓennii awo mawngo, ndewnen heen awo lollirngo awo tokooso. 

Ñande kala awooɓe ngol leñol ene mbaɗa ɗum e nder nokkuuji mumen. 

Ɓe kuutortoo ko laaɗe kam e batooji. Ko ɓuri heewde e awooɓe  

Senegaal, ko ngoo awo mbaɗata. Ngol leñol awo kadi ina naamnii  

gawoowo jogoo kaayit jamiroowo. Ko sarwiis awo diiwaan oo tottirta 

ɗum. Sarwiis awo rokkirat hitaande kala oon kaayit. Etee ko hakkunde 

ñande go'o lewru Sanwiye e ñalnde sakkitiinde, hono cappanɗe tati 

e go'o e lewru Deesammbar kayit oo rokkirtee. Ko leƴƴi tati kaayit 

ngoodi. Kaayit Aa (A) oo woni totteteeɗo awooɓe daande geej.  

Kaayit B (bee) oo woni mo awooɓe ɓe laaɗe mumen ɓennataa  

kilomeeteruuji sappo e tati.  

Kayit C (See) oo woni mo laaɗe mumen njawti kilomeeteruuji sappo 

e tati. Kono batooji mawɗi ɗii njamiraama yo ngawoy ɗo mbelaa fof 

e nder Senegaal. 

Senegaal ina jeyaa e leyɗeele ɓurɗe maantinaade e bannge awo 

tippondirngo e coftal ɓalli. Ɗannotooɓe yiɗɓe ngol leñol awo,  

ina ngoowi arde Senegaal hitaande kala. Nokku cuɓaaɗo e diiwanuuji 

ɓurɗi heewde liɗɗi ko diiwaan Kaasamaas. Ko saabii ɗannotooɓe ɓee 

suɓaade Senegaal ko dañde ɗum nokkuuji jooɗɗi, keewɗi ceene geej. 

Ko ɗuum noon fooɗtata ɓe, ɓe ngara Senegaal. Dakaar haa Ndar ko 

geej woni sara mum. Ndiyam geej ina ɗeɓi ɓuuɓde. Kaasamaas kam 

ina woodi maayo kam e geej. Diiwaan Fatik ina woodi caaɗli.  

Eɗen keɓtina e geej Senegaal, leƴƴi liɗɗi keewɗi. Ko wa'i no liɗɗi 

yaboy, rekeŋ (mbarood geej) coof, taas, sompaat, goor-sikkim, 

liingu mboɗeewu, kiri kiri, ekn., ina ngoodi e geej oo. Leƴƴi liɗɗi 

goɗɗi ene e nder geej oo. Liɗɗi keewɗi, ceertuɗi ene e nder ndiyam 

ɗam ; ko ɗuum saabii ɗannotooɓe ɓee arde Senegaal. Saabiima kadi 

heɓtinde leƴƴi awo tati yimɓe mbaɗata faade e coftingol ɓanndu.

Leƴƴi awo tippondiraango e coftal ɓalli, ɗi yimɓe mbaɗata, ko tati. 

Idingol ngol woni jillondirde awo e fijirde. E ngoo awo, faandaare 

gawoowo oo wonaa awde liɗɗi. Ko faandaare ɓuuɓnude ɓernde 

makko e jillondirgol awo e fijo. Heen sahaa, o awa liingu, o jogoo ngu 

e junngo makko seeɗa tan, o waɗta ngu e nder ndiyam. Ngol leñol 

awo waɗetee ko e geej Dakaar, Ndar, Kasamaas kam e geej Saalum. 

Dewngol heen ngol woni ko awirde caftol. Ngool leñol awo waɗetee 

ko e geej Dakaar to Ngor, Wookaam kam e Yoof. Engol waɗee kadi to 

Kaasamaas e to Saalum. 

Dewtungol heen ngol woni awde e nder ndiyam. Ngool leñol awo ko 

Senegaal hedditorii ngol. Ko e nder ndiyam ngol waɗtee. Leɗɗe ina e 

nder ndiyam, etee ɗaɗi majje ngoni ko dow, liɗɗi ene heen keewi te 

ɗi njiidaa. 

Ina heewi ñaamooɓe maaro e liɗɗi joorɗi e Senegaal. Ko maaro welko 
kono naamnaaki deppaas keewɗo, etee eko heewi witaaminuuji.  
Liɗɗi joorɗi ko liɗɗi baylaaɗi, njoornaa. Feewnude liɗɗi joorɗi ina 
naamnii yo a dañ peeje ɗe mbaɗataa haa peewnaa ɗum. Ɗeen peeje nani : 
- A lelnat liɗɗi ɗii e dow leydi, mbaɗaa gorowocci, cumiraa ɗum huɗo 
kam e koɓje filaawo walla baaji ɓokki. So gasii njuɗaa ɗi. Heen sahaa 
mbaɗaa bacce kam e ndoondi e dow huɗo koo. Ko ɗuum haɗata liɗɗi 
ɗii sumde. Liirataa ɗi ko fotde waktuuji ɗiɗi. 
- Ɗaccaa liɗɗi ɗii ngona a nokku gooto, mbertaa ɗi, mbisaa ɗi 
ndoondi. So gasii, mbeertaa ɗi fotde dumunna. 
- Ƴettaa paanuuji, puɗɗo-ɗaa hoɓde liɗɗi ɗii, taƴaa koye majji, 
ngittaa bacce ɗee. 
-Ƴettaa lamɗam cewɗam mbaɗaa e nder paan, njillondiraa ɗam e 
ndiyam, mbisaa e dow liɗɗi ɗii.  
- Ƴeɓtaa ɗi mbaɗaa boowal, ngoppaa balɗe tati.  
- A dañii jooni liɗɗi joorɗi, walla mbi'aa bunaa, waɗ ɗi e nder pañeeji, 
muurnaa ɗi baas. 
Aɗa waawi mooftude ɗi lebbi keewɗi aɗa yeeya walla aɗa huutoroo. 

Naamne

1 Hol no foti leƴƴi ndema ngoodi Senegaal? Holi ɗiin ? 

2 Mbele Makkaari ina waawi dañde kaalis keewɗo e  

ndema kaa ? 

3 Hol ko saabii ngaynaaka dañde nafoore e Senegaal ? 

4 Awo ngoo mbele ko ɓamtaare e leydi ndii ? Hol ko saabii  

ɗum ? 

5 Liɗɗi joorɗi ɗii, hol nafoore njogii ? 



Lekkol amen



Lekkol amen woni ko e diiwaan Jurbel, falnde Baambey ronndismaa 

Lammbaay, e wuro wiꞌeteengo Reefaan. So a arii Reefaan lekkol amen 

woni ko e hakkunde wuro ngoo. Woɗɗaani no feewi jehre mawnde ndee. 

Lekki mawki ina dari e lekkol oo. Lekkol oo, waɗi ko kalasuuji sappo  

e ɗiɗi. Omo waɗi kadi hoɗorde jannginooɓe. Ende waɗi cuuɗi tati. 

Dingiral lekkol oo, ina yaaji. Ko ɗoon sukaaɓe ɓee pijata. O waɗi  

ko jannginooɓe sappo e tato. Gooto e maɓɓe, jannginta ko arab. 

Jannginooɓe ɓee ko softuɓe. Eleweeɓe ɓee kadi ko nehiiɓe yiɗɓe 

jaŋde. Kala nde kawgel waɗaa e jaŋde, ko lekkol amen ardotoo.  

Sukaaɓe heewɓe ko lekkol Reefaan njiɗi janngude.

Lekkol amen

Ina waɗi lekkol gonɗo Jurbel, omo seerti no feewi e lekkol Reefaan 

oo. Oon lekkol, pentiir kalasuuji ɗii ko ko fuɗɗii hoɓɓitaade.  

Dame kalasuuji ɗii kadi, ko heewi heen dajjitiima. Keddiiɗe ɗee, 

mooƴu nani ñaama ɗe. So a naatii nder kalasuuji ɗii, mbildi ndii nana 

hela. So a jooɗiima e baŋuuji ɗii, a hooyniima, aɗa yiꞌa asamaan.  

Elewuuji ɗii pijat, ŋabba e dow baŋuuji ɗii, ko ɗuum waɗi keewɗi heen 

kelii. Won heen kalasuuji, so toɓii, ndiyam simtat haa leppina kaɓirɗe  

eleweeɓe ɓee. Pallanteeje ɗee, jamɗe ɗee towii. Taarorɗe ɗee, toppitogol 

mumen ina heddii. Eleweeɓe keewɓe nattii yiɗde naatde toon sabu 

luuɓeeki mbonki cuytoowi toon kii. Musee oo, so jooɗiima yowat 

koyɗe mum ɗee, ko ɗuum waɗi koyɗe siis ɗee keli. Lekkol, ko jeyi 

denndaaɗo, ko elewuuji keewɗi njanngata toon. Ko ɗuum saabii eɗen 

poti teddinde e hisnude ɗum. Eɗen poti kadi hisnude mahanteeje 

ɗee e kaɓirɗe ɗee haa miñiraaɓe men mbaawa toon janngude.

Enen eleweeɓe ɓee, eɗen poti toppitaade no feewi laaɓal lekkol oo 

mbela jaŋde ndee yuɓɓa. Laaɓal lekkol oo ko fotde men enen  

eleweeɓe worɓe e rewɓe fof. Ko ɗum saabii kalaas kala e lekkol oo 

waɗanaa goomu toppitiingu laaɓal. Ina waɗi kadi porosee gonɗo e 

wuro ngoo, ko kañum rokkata min kaɓirɗe. Ñande fof, hade jaŋde 

ndee fuɗɗaade, min pittat kalasuuji ɗii haa laaɓa cer. So min pittii 

haa gasi, kurjuru oo rufoyee e pubelaaji diiñaaɗi e dame kalasuuji ɗii. 

Sahaa e sahaa fof emin lawƴa kalasuuji ɗii. Oon sahaa min njaltinat 

bagasuuji gonɗi nder ɗii. So ɗum gasii min pitta lobbukon kon fof.  

So min ngasnii e kalaas oo, min kocca leɗɗe e mbuusuuji gonɗi e  

dingiral lekkol oo. Ko ɗuum waɗi lekkol amen laaɓi cer. Sukaaɓe 

heewɓe wonɓe e wuro ngoo, ko ɗoon njiɗi janngude.

Ɓalal lekkol amen, ina mawni no feewi. So a hiisiima njuuteendi ndii, 

fotii e ujunere meeteer. Njaajeendi ndii noon ɓuri famɗude, kono fotii 

e teemedde jeetati meeteer. Eɗen poti toppitaade mo no feewi,  

sabu ko kañum feññinta njooɗndam lekkol oo. Ngam ɓeydude 

njooɗndam ɓalal ngal, nate keewɗe ina mbaɗaa heen. Ina waɗi natal 

Lat Joor ina waɗɗii e puccu mum Maalaw. Jaambaareeɓe heewɓe 

wonɓe e leydi ndii, nate mum’en ina heen. Ɗuum waɗiraa ko mbela  

eleweeɓe ɓee ñemmba e maɓɓe jaambaraagal. Ina yiɗaa kadi  

eleweeɓe ɓee, teddina ganni mumen e leydi mumen. Haa jooni, e ɓale 

ɗee, ina winndaa heen binndi paayodinɗi. Konngol gadanol ngol ina 

hirjina eleweeɓe ɓee e toppitagol laaɓal lekkol oo. Konngol goɗngol 

ngol, ina haɗi ɓe taaraade e ɓale ɗee. Ina waɗi kadi konngol ciftinoowol 

nafoore kaayit jibinannde. E ndaɓɓa, konnguɗi ɗii e nate gonɗe e ɓalal 

ngal fof ina njoganii renndo ngoo nafoore. Ko ɗuum waɗi, eɗen poti 

toppitaade no feewi ɓalal lekkol men haa ɓeydoo yooɗde.

Ina woodi goomu cosaango mbele eleweeɓe ɓee ina njeyee e ko nawata 

lekkol oo yeeso. Goomu nguu wiyetee ko goornomaa eleweeɓe.  

Nde goornomaa oo darnetee, kalaas kof suɓoto jooɗaniiɓe ɗum.  

Kalaas fof neldata ko eleweeɓe ɗiɗo gorko e debbo. So eɓe cuɓee, 

elew jiɗɗo kala, aɗa waawi naamnaade yo a wotane. Mbele ɗum 

laaɓa alaa e sago wotee. Elew gorko e debbo poolɗo heen fof,  

ko oon fiiletee. Caggal suɓngo jooɗaniiɓe kalasuuji ɗii, ko ndeen 

suɓetee fotɓe ardaade goornomaa oo. Goornomaa oo ina foti waɗde 

hooreejo, mooftoowo ngalu e binndoowo. Ina suɓee kadi Goomu  

mballoowu yiilirde ndee e golle mum. Ina woodi kadi goomu toppitiingu 

laaɓal e cellal ɓanndu. Keddiingu nguu jogii ko yowitii e ndiyam e 

leɗɗe nder lekkol oo. Ina waɗi goomu toppitiingu kisnal ngalu.  

Jaŋde ndee ina joganii goornomaa oo faayiida mawɗo, ko ɗum saabii 

nde waɗanaa goomu keeriingu. E tonngol, goornomaa oo, saabii  

sukaaɓe ɓee fof naatnii juuɗe mum’en e lekkol oo.

Lekkol amen, limoore eleweeɓe wonɓe toon ɓee, ina heewi no feewi.  

So a hiisiima ɗum ina abboo e ujunere. Ina heewi yeeyooɓe arooɓe toon. 

E dingiral lekkol oo, les leɗɗe niwaakiin ɗee, ko heen yeeyooɓe ɓee 

mbertata njeeyguuji mum’en. Sifaaji njeyguuji keewɗi ina tawee ɗoon : 

manngo, gerte, beñe, ekn. Ina woodi yeeyooɓe ɓe nganndu-ɗaa ina 

laaɓi no feewi. Ɓe kuurat njeeyguuji maɓɓe tawa hay mbuubu ngootu 

walla henndu memataa ɗi. Kono ina woodi heen kadi welsindiiɓe.  

Ɓe ngoppat ñameele ɓe njeeyata ɗee, buubi ina njuuroo heen.  

Ɗuum noon, ina yaawi addude rafiiji. Sukaaɓe ñaamɓe ɗeen ñameele, 

ngonata ko e tuutde, deedi mumen ina ndoga. Goomu kalfinaangu cellal 

ɓalli nguu, ƴettii pellital haɗde ñaamde ɗeen ñameele. Haaldude kadi 

e yeeyooɓe ɓee nde tiiɗnotoo toppitoo laaɓal no feewi. Ko ɗuum addani 

yeeyooɓe ɓee laɓɓinde jooni njeeyguuji mum’en. Ɗuum saabii sukaaɓe 

heewɓe deedi mumen nattii muusde.

Lekkol amen, nokku oo ina heewi leɗɗe. Sifaaji leɗɗe keewɗe ina 

tawee ɗoon. Ina woodi heen leɗɗe ɓesnooje ɓiɓɓe ñaameteeɗe : 

manngo, jaaɓe, limoŋ e oraas. Ina waɗi kadi, leɗɗe baɗɗe ɓuuɓri. 

Ko ɗoon eleweeɓe ɓee njaltata ina pija. Museeji ɗii, ko les niimeewi 

mawki ngonki sara biro gardiiɗo lekkol oo ɓe keewi jooɗaade.  

Goomu njogiingu ndiyam e leɗɗe, ƴettii pellitte keewɗe faayiida.  

Eleweeɓe sappo fof, ndokkaama lekki ki poti toppitaade. Emin njogii 

kadi sardiŋŋe caggal kalasuuji ɗii. Sifaaji sewsewooji keewɗi ina ndemee 

heen. Eleweeɓe ɓee ina lomtondira e doosgol ngol. Ina woodi kadi 

goomu cosaangu kalfinaangu njeeygu sewsewooji ɗii. Sardiŋŋe oo,  

ko kaalis keewɗo addanta min. Ko sewsewooji ɗii min ittata so emin 

ndefana eleweeɓe ɓee e kantin oo. Leɗɗe ɗee e sardiŋŋe oo ina  

njoganii lekkol oo nafoore mawnde, toppitaade ɗe ko fotde.

Liggeyaaji ɗi eleweeɓe ɓee poti waɗde haa lekkol oo laaɓa, yooɗa, 

naamnii ko ngalu keewngu. Goomu toppitiingu kaalis oo, lelnii peeje 

keewɗe mbele lekkol oo ina heɓa ngalu. Lewru fof laawol gootol, 

kermes ina waɗee e lekkol hee. Elew naatoowo fof yoɓa buuɗi sappo. 

E nder kermes oo, ina waɗee kawgelaaji, sukaaɓe ɓee tottira kaalis 

so ina njiɗi heen jeyeede. Kawɗo fof, heɓa njeenaari etee haɗataa 

lekkol oo mooɓa heen kaalis keewɗo. E lekkol amen oo, minen eleweeɓe 

ɓee min ndottii piye. Kalaas fof, jooɗaniiɗo ɗum to goomu too,  

renndinta kaalis oo. Lewru maayndu kala, ɓe nodda batu mawngu, 

goomu nguu haalana min ko woni e kees hee. Ngaal gollal jooɗngal  

waɗi hay elew gooto tardataa addude piye mum. Wuro ngoo ina waɗi 

porosee mawɗo, omo walla min e kaalis e golle ɗe min ummini.  

Kaalis oo, min cooda heen aawdi sardiŋŋe amen oo. Ko ɗuum  

addanta min kadi waawde soodde kaɓirɗe ballitooje e toppitagol 

leɗɗe ɗee. Wonɓe e goomu toppitoongu kaalis oo ko jaambareeɓe. 

Lekkol amen ina jogii kaalis keewɗo e kees mum.

Museeji ɗii ina lelna peeje mbele lekkol oo yahra yeeso no feewi.  

E huufo gardiiɗo lekkol oo, museeji ɗii sahaa e sahaa fof ina njeewtida 

e koꞌe mumen. E udditgol lekkol oo, won jeewte baɗanooɗe. Ko ndeen  

porosee lelnaa nawaa espeksiyoŋ. Oon porosee, lekkol amen heɓii 

heen finaasmaa jonɗo. Ko heen min coodi leɗɗe, min tutii e lekkol oo. 

Kaɓirɗe kuutorteeɗe e toppitagol leɗɗe ɗee ko e finaasmaa oo keɓaa. 

Lewru kala, museeji ɗii ina mbaɗa batu njowitiingu e jaŋde. Ɓe naatat 

e kalaas, musee oo janngina e yeeso maɓɓe. So gasii kamɓe fof ɓe 

njeewtida e golle jannginoowo oo. Ɓe ƴeewa heen ko moƴƴi, ɓe kaala 

mbele jannginoowo oo waawa jokkude e ɗuum. Ko waɗi heen caɗeele 

ɓe mballita mo e peeje. Jannginooɓe lekkol amen, ina mballa min kadi 

e ɗowgol goornomaa eleweeɓe ɓee. Ko kamɓe mballitta sukaaɓe ɓee 

e ko heewi e peeje moƴƴe ɓe tabitinta ɗee. Eleweeɓe lekkol oo ina 

ndokki jannginooɓe ɓee hurum. 

Lekkol amen, emin cosi fedde jinnaaɓe janngooɓe ɓee. Ko oon goomu 

jogii jokkondirial hakkunde lekkol oo e wuro ngoo. Goomu oo ina jogii 

gardiiɗo, oon woni hooreejo oo. Joom wuro oo, sagataaɓe ɓee,  

rewɓe ɓee, jannginooɓe ɓee, eleweeɓe ɓee ina njogii jooɗaniiɗo 

ɗumen e goomu nguu. E hoore hitaande ndee, goomu nguu noddat batu, 

haalana wuro ngoo ko anniyii waɗde. So ɓe ngaynii, ɓe miijo ko ɓe 

poti waɗde haa kaalis katojinaaɗo oo heɓee. Ko peeje keewɗe 

ndaɗɗetee ngam heɓde kaalis. Won e sahaaji, ɓe piya lammba,  

ko heɓaa heen fof waɗee e lekkol oo. Ina waɗi kadi ngesa gawri ba 

lekkol oo rokkaa. So ndunngu siltii, ɓe coña gawri ndii. Heen feccere  

yeeyee, heddiinde ndee, huutoree e kantin oo. Kaalis mo goomu nguu 

renndini oo fof waɗtetee ko e lekkol oo. Ko goomu nguu feewnata 

baafe bonɗe ɗee, ɓale janɗe ɗee e baŋuuji bonɗi ɗii. Ko ɗuum  

saabii lekkol amen yooɗi.

Naamne

1 No foti kalasuuji lekkol amen waɗi ? 

2 Hol ko waɗi sukaaɓe ɓee ina coftani janngoyde lekkol amen ? 

3 Hol ko saabii eleweeɓe ɓee ina pitta, ina ndoosa kalasuuji ɗii ? 

4 Hol ko saabii eleweeɓe ɓee ina toppitoo leɗɗe gonɗe e lekkol  
ɗee ? 

5 No njiiru-ɗaa jannginooɓe wonɓe e lekkol amen ɓee ? 



Ittingol ndiyam



Kala ko wuuri e aduna ina jogii ko sokli ngam wuurde. Ɗuum noon,  

ko kala to ngon-ɗaa. Aan anndi so ɗum jawdi, walla lekki, ekn.  

Kamɓe fof eɓe cokli ndiyam. Alaa ko waɗi fittaandu ko waawata 

wuurde ɗo ndiyam woodaani. Ko ɓuri heewde e neɗɗo ko ndiyam. 

Ndiyam ɗam njaraten ɗam jiidaa e ngonɗam e ñameele ɗee.  

Ɓiɓɓe leɗɗe e sewsewo oo fof ina waɗi ndiyam. Kuutoragol majjam 

ina seerti. Leɗɗe tokoose ɗee ina cokli rooseede. Jawdi ndii ina 

ñaama, ina lootee. Neɗɗo ina defa, wuppa, rema, maha, ekn. So ndiyam 

ŋakkii : tan caɗeele keewɗe njolat. Ɗuum waɗi, neɗɗo ina heewi 

hoɗde e sara ndiyam. Neɗɗo ndaartata ko ndiyam laaɓɗam, 

celluɗam. Ɗuum saabii omo asa foorasuuji. 

Ittingol ndiyam

Yimɓe ɓee, maa ɓe keblanoo ndiyam ɗam. Wonaa ndiyam kala defirtee 

walla lawƴirtee. Ɗuum naamnii ko ndiyam laaɓɗam ɗam alaa sikke. 

Ɗaam ndiyam ina heɓoo e woyndu, walla e robine, walla fooraas, ekn. 

Hay ɗaam ndiyam ina laɓɓinee. Gure ɗe ngala ɗum, ɗe ƴoogata ko e 

ɓulli, kono ndiyam ɗam maa sellinee. Ina waɗi kadi e nokkuuji ko 

ndiyam beeli walla maayo huutortee. Ɗaam ndiyam ina naamnii 

feewneede hade majjam huutoreede to bannge jargol walla ndefu. 

Cellal neɗɗo ina waawii waɗde tampere, so tawii omo yara kala 

ndiyam ɗam o heɓi. Ndiyam njareteeɗam ɗam, so laaɓaani, ina adda 

lorla. Ɗuum addani halfinaaɓe cellal ngal ina pindina yimɓe ɓee e oon 

fannu. Sellinde ndiyam ina heewi peeje. Ɓurɗe heen yaawde ɗee woni 

siiwde ndiyam tawa ko morso laaɓɗo kuutori-ɗaa. Ɓeydude e  

liiteruuji sappo ndiyam kala, ko foti no sukkoode butel ordesawel  

ko feere. Fasnude ndiyam kadi ko e peeje ɗee jeyaa. Ina waɗi peeje 

goɗɗe laɓɓinooje ndiyam. 

So en njiɗii ndiyam ɗam itta, en ƴeewtoto bonannde ndee. Ƴeewen 

to ɗam bonnetee too, mbele eɗen ndañana ɗum peeje. Waasde uddude 

robine oo ina jeyaa e bonannde ndiyam. Ɗuum ina yiꞌee e lekkolaaji ɗii,  

e duɗe ɗee, e jehreeji ɗii, e galleeji ɗii, ekn. Tiwooji pusɗi, ndiyam 

ɗam ina yuppoo, kam ne ko bonannde. Taarorɗe ɗe robinaaji mumen 

nguddetaake ko heen njeyaa. Coktirɗe robinaaji ɗii, so mbonii, ina 

saaboo ndiyam wala. Sukaaɓe ngona e fijde heen. 

Gooto kala ina foti naatnude junngo mum e ittingol ndiyam ɗam. 

Waɗde goomuuji ina poti daraade ngam findinde yimɓe ɓee.  

Joom gannde’en ina kaani haalande en ko woni e bonnude ndiyam. 

Oon sahaa, jannginooɓe ɓee maa keblu eleweeɓe mumen. Seernaaɓe 

ɓee ne maa neh almuɓɓe ɓee. So sukaaɓe mawnii e ndiin nehdi,  

fof maa rewoy laawol. Mawɓe ɓee, e kala fannu mo ɓe keedti,  

mballitira waajuuji. 

Kala kuutortooɗo ndiyam ina haani toppitaade ɗam. Reena mbele 

tuundi, walla keneeli mbaasa naatde heen. Ɗeen geɗe ina mbonna 

ndiyam. Eɗen poti kadi hippude ndiyam ɗam. Mbaɗten hakkille e 

nokkuuji mooftirɗi men ndiyam. Hakkunde ƴoogol ngol e mooftugol 

ngol, ndeenka mawka ina foti heen wonde. Tawde en potaani waasde 

ndiyam, eɗen kaani reende ɗam. Ɓamtaare e nguurndam mbelɗam 

njahdata ko e ndiyam keewɗam, moƴƴam. Kala mo alaa ndiyam, 

jiggooytoo ɗam sabu nafoore majjam. Ƴoogde beñuwaar ndiyam 

tawa ko pot tan coklu-ɗaa, ina jeyaa e pelle bonanndeeji.  

Dufgol ndiyam keewɗam ɗam ko heen kadi jeyaa. Sifaaji bonnugol 

ndiyam ina keewi. E nokkuuji keewɗi, ndiyam soodete. So a yoɓaani 

tan ɗam dartinte, kuppee, tampere lomtoo. Galle laamu kalfinaaɗo 

ndiyam ɗam yiɗaa ɗam bonnee. Ɗuum saabii, kala no kuutoragol 

ndiyam ɗam  heewiri, ko noon njoɓdi ndii muusirta. Nehde sukaaɓe 

ɓee e ɓesnguuji ɗii e no ndiyam huutorirtee, ina walla jinnaaɓe ɓee.

Moni kala ina haani daranaade moƴƴingol ndiyam ɗam. Neɗɗo fof 

ina reentoo bonnude, ina feewna so boniraama. Mo waawaa fewnande 

hoore mum kala, hollita ɗum joom golle’en ɓee. Moƴƴinde ndiyam 

fawii ko e ittinde ɗam e laɓɓinde ɗam. Alaa to ndiyam foti bonneede, 

haa arti e nokku mo heewaani ɗam. Boyli ɗii ina poti ƴeewaneede 

kippooɗe. Ɗuum ina faddoo berle ɗee e nder majji. Sahaa kala, 

waɗee heen ordesawel ina dannda en e rafiiji. Ko hono noon foorasuuji 

ɗii ne poti aynireede, looɗe ɗee ina lawƴee sahaa fof. So waɗaaka 

noon, tampere ina waawi jolde. Ndiyam ɗam haani ko laaɓde.  

Wonɓe e diiwanuuji baɗɗi maaje ɗii, eɓe poti salaade rufde kurjuru 

oo e nder ndiyam ɗam. Ɓe mbaɗta hakkille haa ko wayi no peterol 

walla esaas waasa heen rufeede. Kala ndiyam ɗam sellaani,  

ina waawi saabaade ñabbuuli. Waɗde, ndaro-ɗen e yarde ndiyam 

laaɓɗam mbele eɗen ndaɗa e won e rafiiji.

Leyɗeele ɗee kala ina ndokki ndiyam faayidaagal mawngal.  

Eɗe nganndi ndiyam to tolnii e yimɓe, jawdi, leɗɗe, ekn. Hannde, 

 baasal ndiyam e won e nokkuuji kam e ŋakkugol majjam e won e  

diiwanuuji ko caɗeele mawɗe. Kadi, keewgol yimɓe ɓee ina  

ɓeydoo. E nder Senegaal, foorasuuji ɗii kawridinaani leydi ndii fof. 

Won e gure, boyli ɗii korii, tee maaje ngalaa toon. Ɗuum addanta ɓe 

haɓɓude saretaaji maɓɓe eɓe njiiloyoo ndiyam. Foorasuuji keewɗi 

ndiyam mum yonaani yimɓe nokku oo. Ɗi nattii waawde roondaade 

ngoƴa yimɓe ɓee to bannge ndiyam. Laamu nguu ina darii ngam  

wallude diiwanuuji ɗii no keɓiri ndiyam. Ndiyam ina jeyaa e hujjaaji 

ɗi ngu yiɗi yooltude. Haɗaani caɗeele e bannge ndiyam ngasaani.  

Waɗde kaan-ɗen ko waɗde feere haa moƴƴinen jogogal ngal.  

Ɗuum naamnii ko ittinde e laɓɓinde ndiyam ɗam. Laamu ina haani 

toppitaade ndiyam maaje ɗam mbele hoɗɓe e saraaji ɗii ina kuutoroo 

ɗam tawa alaa lorla. Yimɓe ɓee e laamu nguu kaani ko jaggondirde  

e oon liggeey.

Kuutoragol ndiyam fawii ko e sahaaji. Waktu ɓuuɓol, njaram 

keewɗam ustoto, lootogol ngol ina famɗi. Ɗoon, ndiyam ɗam ittat. 

Kono e nguleeki, ko yaretee koo ina ɓurti, looɗe ɗee ina keewi. E nder 

oon sahaa, ndiyam ne huutoree haa burta. E sahaa ndunngu, ndiyam 

ina dañoo. 

Haa jooni kadi, soklaaji ɗii ngonaa gootum. Jiɗɗo tan yarde, wuppude, 

lootaade, jiidaa e joom sefre jawdi. Ina seerti kadi e demoowo ceeɗu, 

tee ina yarna jawdi mum. 

Wayi ko no galle baɗɗo yimɓe huutortooɓe ndiyam no feewi nii.  

Oon jiidaa e galle mo alaa dental, tee omo famɗi ko ƴettata e ndiyam. 

Ittinde ndiyam, ko fotndude sokla mum oo. Ko wonaa ɗuum koo,  

wontii bonannde. Kala mo reenataa ndiyam, ko o bonnoowo,  

doondiiɗo haala. Wayi ko no hoɗɓe leydi Kanadaa, ɗo nganndu-ɗaa  

kañum ɓuri heewde ndiyam. Kono yimɓe leydi ndii ɓuri waawde  

huutoraade ndiyam e aduna oo. 

Ko toon ɓuri heewde ko leyɗeele ɗee kuutortoo so a yaltinii heen Amerik. 

Ɗuum waɗi oon diiwaan, ina darii ngam ittinde ndiyam. Kanadaa ko 

leydi keewndi ndiyam. Diƴƴe ɗee ndoganta ko bannge worgo leydi ndii. 

Pecce tati yimɓe ɓee koɗi e hirnaange leydi ndii. Waɗde, jeyaaɓe 

worgo ngoo ɓuri famɗude yimɓe e heewde ndiyam. 

Hirnaangenaaɓe ɓuri ɓe famɗude ndiyam. Oropnaaɓe kañum’en, 

ngustii kuutoragol mumen ndiyam. Kanadanaaɓe ina njokki fooɗde 

ndiyam mbelɗam ngummotooɗam Orop. Oropnaaɓe ina ndarii 

ngam ittinde ndiyam mumen. Eɓe miijjoo janngo sukaaɓe maɓɓe. 

Ndiyam ngumotooɗam les ɗam jogii yimɓe leydi ndii. Ɗaam 

ndiyam, ko isin liggotooɗo e peterol e gaas oo fooɗata ɗam.  

Masiŋaaji ɗii ina mbaawi bonnude ndiyam ɗam. Yimɓe njamiraama 

yo ɓe ngulnat ndiyam ɗam hade maɓɓe huutoraade ɗam. 

Nafoore ndiyam ɗam yahdata ko e laaɓal ngal. Limoore yimɓe ɓee e 

soklaaji ɗii peññinta caɗeele ndiyam ɗam. Nokkuuji keewɗi ina caɗaa 

ndiyam mbelɗam. E nokkuuji yooro ɗii, baasal ndiyam ko caɗeele. 

Laamu nguu lelnii kuule mbele isinaaji ɗii ina mbaasa bonnude ndiyam 

ɗam. Yimɓe ɓee keptinii ndiyam ɗam moƴƴaani ɗam. Ko wayli ndiyam 

ina weeɓi. Nebam leɗɗe ɗee ina wayla ndiyam. Kono, ina waawi  

seerndeede e ndiyam ɗam. Tutagol leɗɗe ngol ina moƴƴi e diƴƴe ɗee. 

Puudar baɗeteeɗo e ndema kaa ina bonna ndiyam. Cuurki kañum ne, 

ina waawi bonnude ɗam. Sellinde ndiyam naamnii ko ganndal e kaɓirɗe. 

Ndiyam ina foti reeneede. Ndiyam moƴƴam ina anndiree baylogol 

henndu mum, mbaadi mum, walla cafgol mum. So ndiyam wayliima, 

yarde ɗam ina waawi addude rafiiji.

Eɗen ciftinora tan hol no mbaɗaten haa ndiyam ɗam itta. Moni kala 

ina foti ustude ko huutortoo koo. Kadi, eɗen kaani reende ndiyam 

ɗam e bonannde. Ittinde ndiyam woni huutoraade ko foti koo tan. 

Ina waɗi nokkuuji e sahaa nguleeki eɓe caloo oto lawƴee. Eɓe kaɗa 

hay sardiŋŋaaji ndoosee. Ndema ina sokli ndiyam. Nokkuuji gulɗi 

ɓuri waawde bonnude ndiyam. Ndema ceeɗu nguu ina jeyaa e ko  

saabii ɗum. Tiwooji pusɗi, walla leɗɗe dooseteeɗe ɗee ina nawa 

ndiyam. Eɗen poti ummanaade bonnugol ndiyam ngol. Waɗde eɗen 

kaani yiitude peeje jahduɗe e jamaanu, haa teeŋti to bannge ndema 

ceeɗu kaa. Kaɓirɗe moƴƴe pot-ɗen golloraade. Leyɗeele ɗee ina 

kaani jokkondirde ngam ɗe mbaawa sabobinde toɓooji.

Naamne

1 Hol ko waawi heɓtaade neɗɗo so alaa ndiyam 
ko foti e balɗe tati ? 

2 Haalan am geɗe tati kaɗooje ndiyam bonde. 

3 Hol ko anndini en Senegaal ina jogii caɗeele ndiyam ? 

4 Ko waɗi ko saanga ɓuuɓol e ndunngu ndiyam ɓuri weeɓde  
ittinde ? 

5 Hol miijo njogi-ɗon e bonnugol ndiyam, e yarde ndiyam 
ɗam laaɓaani ? 

